
Ágrip 

Með þessu lokaverkefni vil ég skoða hvaða möguleikar felast í menntun til að efla 

samfélag sem hrjáð er af fátækt. Ég skoða merkingarsvið þeirra hugtaka sem bera uppi 

umfjöllun mína og þá áhrifsþætti fátæktar sem í senn standa menntun í samfélaginu fyrir 

þrifum og menntun getur umbreytt. Ég fjalla um áhrif fátæktar á fjölskyldunna og 

menntun barnanna og ástæður þess að með menntun þeirra megi efla samfélagið í heild 

sinni. 

Formáli 

Á unglingsárum mínum bjó ég í Afríku þar sem ég gekk í alþjóðlegan skóla, eignaðist vini 

hvaðanæva að úr heiminum, ferðaðist um landið og upplifði umhverfið, menninguna og 

þjóðina sem það byggði. Ég kynntist fátækrahverfi stórborgar og þeirri sáru neyð sem 

íbúar þess máttu þola. Þessi reynsla hefur mótað heimsmynd mína og lífssýn og ég er 

þakklát fyrir þetta tækifæri sem ég fékk til að kynnast af eigin raun því lífi fólks sem ég 

annars hefði trúlega einungis haft spurnir af. Dvöl mín í Afríku er kveikjan að þessari 

ritgerð og áætlunum mínum um framtíðina þar sem ég vil hafa áhrif og hjálpa þeim sem 

minna mega sín. 

 

 

 

„Education is the most powerful weapon which you can use to change the world.“ 

Nelson Mandela 

 

 

 

 

 

 

 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim eftir 

bestu vitund. Ég vísa til alls efnis sem ég hef sótt til annarra eða fyrri verka minna, bæði 

um ábendingar, myndir, efni og orðalag. Ég þakka öllum sem lagt hafa mér lið við þetta 

verk en ber sjálf ábyrgð á því sem missagt kann að vera. 

 

Reykjavík, ____.__________________ 20__ 

 

___________________________________________ 

Inngangur 

Fátæk manneskja hefur ekki ráð á þeim gæðum sem nauðsynleg eru til eðlilegrar þátttöku 

hennar í samfélagi sínu. Fátækt samfélag hefur ekki þau gæði sem duga til eðlilegs lífs 

þeirra sem það mynda. Fátæku fólki er vegna takmarkaðra efna sinna meinað um aðgengi 

að menntun barna sinna, heilbrigðisþjónustu, góðu húsnæði, landi, næringu og er 

berskjaldað fyrir eiturefnum í umhverfinu og atvinnutengdum hættum. Fátækt fólk er 

valdalaust og raddlaust og hefur því ekki kost á að segja skoðanir sínar. Hagur fátækrar 

manneskju getur batnað við aukin efni sem veita henni aðgang að gæðum samfélagsins. 

Hagur fátæks samfélags batnar einungis ef það megnar að skapa slík gæði. Það væri þó 

einföldun að halda að aðgerðir gegn fátækt beinist nauðsynlega einungis að því að auka 

efnisleg gæði fólks og samfélags þess. Menntun er í nútímanum forsenda þess að leysa 

fólk og samfélag þess úr þeim vítahring innri og ytri vanmáttar sem fátækt er. Hún er sú 

leið til eflingar fólks og samfélags sem ekki verður sniðgengin ef árangur á að nást (Lyons 

og Chamberlain, 2008). 

Í þessu lokaverkefni verður fjallað um hvernig menntun getur eflt fátækt fólk og 

fátækt samfélag til velmegunar. Byrjað verður á því að skilgreina hugtakið fátækt 

samfélag og hvernig samkvæmt því má draga línu á milli fátæktar og velmegunar. Næst 

verða skoðuð áhrif fátæktar á einstaklinga með tilliti til þroska þeirra í uppvexti, 

uppeldishlutverk foreldra, heilsufar fjölskyldna og fjölskyldulífið allt. Því næst verður 

skoðað hvað felst í samfélagslegri tilveru einstaklingsins og hvernig efling samfélagsins 

styður við velferð hans og öfugt. Hvernig menntun í heilsulæsi getur eflt einstaklinga til 

sjálfstrausts og upplýsts vals á lífsstíl. Hvernig menntun við erfiðar aðstæður fátæktar eflir 

einstaklinga og fjölskyldur og samfélagið í heild. 

Í lokin verða helstu atriði ritgerðarinnar dregin saman og dregnar ályktanir um með 

hvaða hætti utanaðkomandi aðilar geta best orðið að liði við að auka velferð í fátæku 

samfélagi gegnum menntunarstarf. 

Markmið þessarar ritgerðar er að sýna fram á hversu mikilvæg menntun er fyrir öll 

samfélög og þá sérstaklega í eflingu fátæks samfélags í þeim tilgangi að útrýma sárustu 

fátæktinni fyrir fullt og allt. 

Hafa ber í huga að í þessari ritgerð verður almennt fjallað um fátækt í heiminum en 

ekki eingöngu í þróunarlöndum. 

1. Fátækt í heiminum 

Einn af hverjum fimm íbúum jarðarinnar býr við mikla fátækt. Þetta fólk hefur sakir 

efnaleysis takmarkaðan aðgang að líkamlegu, huglægu og félagslegu viðurværi. Það líður 

skort á brýnustu nauðsynjum til að viðhalda lífinu svo sem næringaríkum mat, hreinu 

drykkjarvatni, fatnaði og húsaskjóli. Það nýtur lítillar sem engrar heilbrigðisþjónustu, 

lítillar sem engrar menntunar fyrir börn sín og er félagslega vanvirkt (American 

Psychological Association, 2013; Gestur Hrólfsson, 1996-a). 

Í öllum löndum má finna fátækt fólk. Í sumum þeirra er fátækt þó mun útbreiddari en 

í öðrum og þar nær fátæktin til sjálfs samfélagsins, samfélög þeirra megna ekki að sjá 

meðlimum sínum fyrir nauðsynlegu viðurværi til eðlilegs mannlegs lífs. Slík samfélög er 

einkum að finna í löndum Afríku, Asíu og Mið- og Suður-Ameríku og eru gjarnan kölluð 

þróunarlönd. Þau skipta með sér fimmtungi heimsframleiðslunnar og þar búa yfir fjórir 

milljarðar manna. Þó svo að þessi samfélög eigi það sameiginlegt að kallast þróunarlönd 

þá eru engin tvö þeirra eins. Menning, efnahags- og stjórnmálakerfi þessara samfélaga 

eru mjög mismunandi sem og náttúrufar landanna. Ástæður fátæktar eru margar og 

flóknar og um þær ríkir mikill ágreiningur þar sem skoðanir manna mótast meðal annars 

af stjórnmálaviðhorfum. Hugtakið þróunarland felur í sér þann skilning að samfélög 

þessara landa séu á leið til sömu efnahagslegrar stöðu og hin ríkari lönd, fátækt þeirra 

stafi af tímabundinni vanþróun. Aðrir telja að þau séu ekki á slíkri þróunarbraut heldur líði 

þau fyrir aldalanga nýlendukúgun, óréttlæti í viðskiptum við ríkari þjóðir og samsvarandi 

skuldasöfnum (Gestur Hrólfsson, 1996-a). 

Þegar talað er um rík eða fátæk samfélög er algengast að miða við þjóðarframleiðslu 

þeirra og er talið að 4/5 allrar þjóðarframleiðslu heimsins verði til í iðnríkjunum en 1/5 í 

þróunarlöndunum. Í ljósi þess að þrír af hverjum fjórum íbúum jarðarinnar búa í 

þróunarlöndum eru 23% jarðarbúa sem ráða yfir 83% allra auðæfa jarðar en 77% þeirra fá 

17% af þeim hlut. Í Bandaríkjunum ráða til að mynda 20% ríkustu einstaklingarnir yfir 

nærri því helmingi þjóðarteknanna og bilið milli ríkra og fátækra fer víðast hvar vaxandi 

hvort sem litið er á þróunarlönd eða iðnríki (Gestur Hrólfsson, 1996-a; Lyons og 

Chamberlain, 2008). Samkvæmt fræðsluriti Rauða kross Íslands (Gestur Hrólfsson, 1996-a) 

kemur fram að munur á lífskjörum ríkustu og fátækustu íbúa jarðarinnar hefur aukist 

samfara því að þjóðarframleiðsla þróunarlandanna hefur minnkað og fólksfjölgun aukist. 

Velferð fólks eða aðstæður þess til mannlegs lífs ræðst ekki einungis af þeim 

efnahagslegu gæðum sem það hefur aðgang að heldur af því sem kalla má stöðu þess í 

samfélaginu. Auðvitað tekur hún til efnislegra gæða en líka til meira eða minna samspils 

þeirra við aðra áhrifsþætti í tilveruskilyrðum fólksins, svo sem kynbundinna tengsla og 

samsvarandi þeirrar kynferðislegu framkomu sem fólk sætir, aðildar að samfélagslegum 

stofnunum og starfsemi þeirra, til dæmis aðildar að kirkjum og starfsemi þeirra. Velferð 

fólks tekur til holdafars, heilsu, tísku, aðgangs að menntun, tilhugalífs, hjúskaparmynsturs, 

barnauppeldis og meðhöndlunar afbrota í réttarkerfinu (Lyons og Chamberlain, 2008). 

1.1. Fátækt 

Flestir jarðarbúar búa við takmörkuð efni og þurfa að ráðstafa tekjum sínum af skynsemi 

svo þær dugi fyrir einstaklingsbundnum og félagslegum þörfum þeirra. Þegar efnin duga 

ekki til þeirra er ástæða til að tala um fátækt. Einstaklingsbundna fátækt þegar 

einstaklingar hafa ekki sakir efnaleysis aðgang að nauðsynlegum gæðum til mannlegs lífs, 

samfélagslega fátækt þegar samfélagið hefur ekki burði til að skapa slík gæði. Fátækt 

birtist þannig í næringarskorti fólks, sjúkdómum, lélegu húsnæði eða húsnæðisleysi, 

lélegum fatnaði og menntunarleysi (Botha, 2010). Botha (2010) segir fátækt verða til 

þegar einstaklingi mistekst að ná eða viðhalda nauðsynlegum fjárhagslegum stöðugleika 

til að njóta velferðar innan samfélagsins sem hann býr í. Fátækt fólk á í erfiðleikum með 

að ráða fram úr vanda síns daglega lífs og því fátækara sem það er því meira snýst líf þess 

um nauðþurftir og því minni yfirráð hefur það eða áhrif á ytri aðstæður sínar. Það verður 

berskjaldaðra fyrir félagslegri mismunun, arðráni og valdníðslu einstaklinga og opinberra 

aðila. 

Skýrasta birtingarmynd fátæktar er skortur á nauðsynlegu lífsviðurværi vegna lítilla 

tekna eða annarra bjarga. Í rauninni er fátækt þó ekki bundin við þá mynd. Fátækt er í 

reynd félagslegt, pólitískt og menningarlegt ástand. Fátækt fólk á erfitt með að verja 

réttindi sín og réttleysið eykur á fátækt þess. Því útbreiddari sem fátæktin er í samfélaginu 

því lokaðri er þessi vítahringur. Með aukinni fátækt þverra í reynd almenn mannréttindi, 

þar með talinn réttur fólks til að vinna og hafa fullnægjandi tekjur, rétturinn til 

heilbrigðisþjónustu og menntunar, stjórnmálaleg réttindi, hugsana- og tjáningarfrelsi, 

rétturinn til persónulegrar friðhelgi, til menningar og til hlutdeildar í menningu, að 

tilheyra tiltekinni eigin menningu (UNESCO, 2012). Fátækt er margþætt og harður 

raunveruleiki hennar er breytilegur frá einni þjóð eða samfélagi til annars en til að vinna á 

fátækt verður að vera hægt að skilgreina hana og mæla (World Bank, 2011). 

1.2. Fátæktarmörk 

Fátækt er hugtak og þess vegna skilgreiningaratriði. Tilurð þess er sprottin af því sem 

augljóst er að sumt fólk hefur ekki nægar bjargir til þess sem talið er eðlilegt líf. Merking 

þess tekur til slæms ástands sem myndi batna við auknar bjargir þolenda þess. Eins og 

áður greinir er slíkt ástand þó ætíð flókið og breytilegt eftir aðstæðum en að teknu tilliti til 

þeirra má hugsa sér að megi tala um fátæktarmörk, tiltekinn stað eða punkt á skala sem 

spannar örbirgð til allsnægta. Rannsakendur og fleiri sem láta sig fátækt varða notast við 

tölfræðilegar aðferðir til að finna út þennan ákveðna punkt eða viðmiðunarmörk 

fátæktar, fátæktarmörkin. Í rannsóknum og margvíslegu fræðilegu og starfrænu samhengi 

og í raunveruleikanum, að því leyti sem þau ná að endurspegla hann, skilja þessi mörk á 

milli fátækra og hinna sem betur mega sín. Fátæktarmörkin aðskilja þannig fátæka frá 

þeim sem eru auðugri. Fólk sem tilheyrir þeim hópi að vera undir fátæktarmörkum eru 

þau sem hafa ekki nægar tekjur eða önnur bjargráð til að afla þess lágmarks í vörum og 

þjónustu sem þarf til eðlilegrar framfærslu. Þessi punktur er mismunandi fá einu landi eða 

samfélagi til annars, eða einu hagkerfi til annars, þar sem kringumstæður eru breytilegar 

(World Bank, 2011). Í hagfræði eru fátæktarmörk miðuð við þá upphæð tekna sem 

fjölskylda þarf að afla til eðlilegs viðurværis, gjarnan mælt í Bandaríkjadölum á dag 

(UNESCO, e.d.-a). Dervarajan (2013) miðar fátæktarmörk við $1.25 á dag. Sama gera 

Youdhoyono, Sirleaf og Cameron (2013) en Lyons og Chamberlain (2008) miða við $2 á 

dag. Þetta gerir 150 til 240 íslenskar krónur á dag (kaup á bandarískum dal 15. nóvember 

2013 er 120,94) (Arion banki, 2013). Hvora upphæðina sem stuðst er við þá eru þetta afar 

litlar tekjur. Spurningin er þá hvort ekki þurfi að taka tillit til verðlags í viðkomandi 

hagkerfi og þróunarstigs hagkerfisins og hvort ekki mætti lifa góðu lífi af þessari upphæð 

þar sem verðlag er lágt og neyslukröfur til eðlilegs mannlífs minni en í þróuðum viðskipta- 

og neyslusamfélögum. Vissulega, en á móti kemur að slíkt lágt verðlag og slíkar litlar 

kröfur til kaupgetu endurspegla samsvarandi getuleysi viðkomandi hagkerfis til að skapa 

verðmæti og dreifa þeim milli meðlima samfélagsins. Slík einkenni endurspegla með 

öðrum orðum útbreidda samfélagslega fátækt. Það gerir að verkum að þessar 

viðmiðunartölur eru ekki jafn afstæðar og við mætti búast. Á hinn bóginn eru tekjur á 

mann ekki mælikvarði á alla þætti velferðar. Þar spila inn í mismunandi félagsleg og 

menningarleg einkenni. Samkvæmt mælingum sem gerðar voru árið 1992 um lífskjör í 

nokkrum samfélögum er ungbarnadauði til dæmis ekki endilega meiri í fátækum 

samfélögum en þeim ríkari. Í Víetnam búa um 71,3 milljónir manna og meðaltekjur á 

mann eru þar um $170 á mánuði. Ungbarnadauði er þar 41 barn innan fimm ára aldurs á 

hver þúsund börn. Í Tyrklandi búa um 59,6 milljónir manna með $2.970 í meðal mánaða 

tekjur á mann. Þar deyja um 62 börn innan fimm ára aldurs á hver þúsund börn. Sama 

getur átt við um lífsaldur fólks eða lestrar- og skriftarkunnáttu. Ástæðan getur legið í 

menningu samfélaganna og því hverju stjórnvöld verja af fjármunum til heilbrigðis- og 

menntamála (Gestur Hrólfsson, 1996-a). 

2. Áhrif fátæktar á samfélagið 

Margir halda að hungursneyð vegna uppskerubrests í þróunarlöndunum verði stórum 

hluta fólks að bana en svo er ekki. Á hverju ári deyja milli 50 og 100 þúsund manns af 

völdum uppskerubrests í heiminum. Viðvarandi næringarskortur og aðrar afleiðingar 

fátæktar er mun algengari dánarorsök. Matvæla- og landbúnaðarstofnun Sameinuðu 

þjóðanna (FAO) telur að fólk þurfi að meðaltali 2.400 kkal (hitaeiningar) á dag og 1.600 

kkal á dag að lámarki til að halda lífi. Léleg næring fyrstu ár ævinnar seinkar eðlilegum 

þroska hjá börnum og minnkar viðnám þeirra gegn sjúkdómum sem við eðlilega næringu 

eru meinlausir. Næringaskortur hefur líka áhrif á andlega heilsu fólks. 500 milljónir manna 

þjást af blóðleysi sakir næringarskorts. Það veldur svo meðal annars þreytu og sinnuleysi. Í 

flestum ríkjum þar sem fólk þjáist af hungri og næringarskorti er til nóg af mat fyrir alla og 

í heiminum eru framleidd næg matvæli til að metta alla jarðarbúa (Gestur Hrólfsson, 

1996-b). 

Börn sem eru fædd árið 1999 geta búist við því að lifa til sjötugs ef þau búa í einum af 

24 heilsusamlegustu samfélögum heimsins, ef miðað er við ríkjandi meðaldánaraldur fólks 

í þessum löndum í nútíð. Ef þau fæðast aftur á móti í einum af 51 samfélögum heimsins 

sem eru sögð óheilsusamleg geta þau búist við því að ná eingöngu 51 aldursári með sömu 

tölfræði (Lyons og Chamberlain, 2008). Á hinn bóginn getur samanburður þessara talna 

verið villandi fyrir lönd með háa dánartíðni ungbarna vegna þess hve mikil áhrif hann 

hefur á meðaldánaraldur. Hann getur þó endurspeglað háa dánartíðni allra aldurshópa en 

hann getur líka verið sér á parti og þá er raunhæfara að tala um lífslíkur smábarna út af 

fyrir sig og lífslíkur þeirra sem komast af barnsaldri það sama. 

Viðmiðunartekjumörk fátæktar, lífslíkur fólks og aðrir mælikvarðar fyrir fátækt skyldu 

ekki skyggja á þann veruleika sem fátækt er í margþættri heild sinni. American 

Psychological Association eða APA (2013) greinir frá því að rannsóknir hafa sýnt að sá 

skortur efnislegra bjargráða sem í fátækt felst hefur margvísleg neikvæð áhrif á líf fólks. 

Fátækt hefur áhrif á börn heima fyrir og í skólanum, í nágrenni þeirra og innan 

samfélagsins. Fátækt fylgir ófullnægjandi húsnæði eða heimilisleysi, ófullnægjandi næring 

og mataróöryggi, ófullnægjandi umönnun, skortur á aðgengi að heilbrigðisþjónustu, 

óöruggt nágrenni og vanhæfir skólar sem hafa neikvæð áhrif á börnin. 

2.1. Þroski barna 

Barnæska er skilgreind sem tímabilið frá fæðingu til átta ára aldurs. Þetta er tími ótrúlegs 

líkamlegs og hugræns þroska sem leggur grunninn að þeim þroskaskeiðum sem á eftir 

fylgja (UNESCO, e.d.-e). 

J. Locke hafnaði þeirri ríkjandi skoðun að börn væru í þeim skilningi verðandi 

fullorðnir að þau fæddust í heiminn með alla þá hæfileika og þekkingu sem til þyrfti að 

verða fullorðin manneskja. Þau þyrftu aðeins að vaxa upp til þessara meðfæddu eiginleika 

þar til að þeir birtust. Locke hafnaði þeirri hugmynd að mannshugurinn væri við fæðingu 

líkt og mótaður til þess persónuleika sem manneskjan yrði með aldrinum. Þvert á móti 

trúði hann því að við fæðingu væri hugur manneskjunnar sem óskrifað blað. Það sem yrði 

skrifað á það blað væri reynsla manneskjunnar og þar með í grunninn skynræn reynsla 

hennar, það sem barnið, unglingurinn og síðan hinn fullorðni upplifir við að sjá, heyra, 

bragða, lykta og finna fyrir. Að hans mati mótaðist mannshugurinn í grundvallaratriðum 

við skynjun, við skynræna reynslu. Kenning C. Darwins um þróun tegundanna beindi 

sjónum manna hins vegar að þætti erfða í líkamlegri og huglægri gerð fólks en bæði Locke 

og Darwin lögðu síðari tíma atferlishyggju til þá grundvallarhugmynd hennar að 

persónuleiki mannsins mótaðist af umhverfinu á grundvelli þeirra eiginleika sem hann 

fengi að erfðum við líffræðilega þróun tegundarinnar (Nolen-Hoeksema, Fredrickson, 

Loftus og Wagenaar, 2009). 

Þótt nútíma líffræði og sérgreinar hennar varpi sífellt skýrara ljósi á hið ótrúlega 

margbrotna og þróaða líf og taugalíffræðilega eiginleika manneskjunnar þá hefur sú 

þekking ekki dregið úr þeirri almennt viðurkenndu skoðun að þeir eiginleikar séu „aðeins“ 

grunnurinn eða líf- og taugalíffræðileg skilyrði þess líkamlega og huglæga þroska sem á 

sér stað við samspil einstaklingsins við umhverfi sitt. Það má kalla það „mótun“ og „nám“ 

eða „mótun við nám“, en það hugtakasett getur hins vegar verið villandi ef horft fram hjá 

því að í reynd er um þroskaferli að ræða, almennt séð aukna getu á hinum margvíslegu 

líkamlegu og huglægu sviðum sem við að endingu köllum „persónuleika“ manneskjunnar 

eða öðrum hugtökum sem við notum til að ná til þess sem fólk er eða reynist vera. Álitið 

er að við fæðingu hafi barn yfir að ráða um 100 billjónum taugunga í heila. Tengingar milli 

taugunga aukast á miklum hraða fyrstu þrjú árin í lífi barns. Við þriggja ára aldurinn er 

heilinn búinn að þrefaldast að þyngd. Þróun heilans er á þessum tíma undir miklum 

áhrifum erfðaþátta og örvunar frá umhverfinu í gagnvirkum samskiptum barns og 

umhverfis. Genin okkar forrita vaxandi frumur svo að við þroskumst í manneskju en ekki 

eitthvað annað, einnig ákveða þau kyn, húðlit, augu, hár, líkamsstærð og margt fleira. 

Þessi erfðafræðilegi þáttur ræður ákveðnum einkennum sem koma í ljós með 

þroskaferlinu. Þroski er í erfðafræðilegum skilningi fyrirfram ákveðin röð vaxtar og 

breytinga sem er tiltölulega óháð ytri atburðum, umhverfinu. Það ferli getur þó raskast við 

ytri aðstæður, til dæmis ef móðir fær rauða hunda á þremur fyrstu mánuðum 

meðgöngunnar. Það getur valdið því að barnið fæðist heyrnalaust, blint eða jafnvel með 

heilaskaða. Það fer allt eftir því hvað var að þroskast á þessu ákveðna tímabil þegar sýking 

átti sér stað. Frá heildrænna sjónarmiði er þroski strangt til tekið ekki bundinn við erfða 

eiginleika eingöngu heldur má líta á hann sem þá áunnu líkamlegu og hugrænu getu sem 

manneskjan öðlast, í áður nefndu gagnvirku samspili sínu við umhverfið. Þroski tekur frá 

þessu sjónarmiði til þeirra áunnu hæfileika sem manneskja öðlast við nám og er þannig 

hluti af sjálfu menntunarhugtakinu. Af því leiðir að ekki er hægt að líta svo á að nám taki 

við af þroskaskeiði, að þroska manneskjunnar ljúki og við taki náms eða menntunarskeið. 

Á hverju erfðafræðilega ákvörðuðu þroskaskeiði hefur manneskjan tiltekna möguleika til 

náms og nýting þeirra möguleika ræður því hvort hinir arfbundnu eiginleikar verða að 

áunnum hæfileikum, hvort manneskjan þannig nær að þroska rökhugsun sína, kímnigáfu, 

tilfinningar, líkamsvitund, fegurðarskyn (Nolen-Hoeksema o.fl., 2009). 

2.1.1. Hreyfiþroski 

Hreyfiþroski eftir fæðingu sýnir vel þetta samspil erfðafræðilegra forrita og 

umhverfisþátta. Nýburi hefur meðfædd ósjálfráð viðbrögð við áreiti. Það sem einkennir 

viðbrögðin er að ásýnd þeirra er svipuð frá einu barni til annars, vegna þess þau eru 

mótuð af erfðasögu lífverunnar. Þessi viðbrögð eru meðal annarra gripviðbragð, 

gönguviðbragð, leitarviðbragð og sogviðbragð. Öll börn fara í gegnum ákveðna 

hreyfihegðun í þrepum eða stigum, öll í sömu röð en ekki endilega á sama tíma. Hegðun á 

hverju stigi er frábrugðin hegðun á fyrri eða seinni stigum. Erfðir en líka umhverfistengdir 

þættir geta haft áhrif á hraða barnsins í gegnum stigin en ekki í hvaða röð stigunum er 

náð. Börn hafa þó ekki ótakmarkaðan tíma til að þroskast á hverju stigi. Líkamsþroski er 

þannig tímabundinn og séu ekki hagstæð skilyrði fyrir hann á tilteknum tíma verður hann 

ófullkominn og það sama á sér stað á næstu þroskastigumTiltekin breyting verður að eiga 

sér stað á vissum tíma til að einstaklingur þroskist eðlilega, úrslitaskeið. Sem dæmi má 

taka ef nýfætt barn tengist ekki móður sinni innan þessa úrslitaskeiðs getur barnið hlotið 

andlegan skaða af. Hugrænn þroski er líka tímabundinn, hann á sitt næmnisskeið, þótt þar 

séu mörkin ekki eins skýr. Tiltekin reynsla hefur sérstaklega mikil áhrif á þroska á vissum 

tíma. Sem dæmi má taka að börn eru næmust fyrir tungumálalærdómi á fyrstu árunum og 

ef þau eru ekki örvuð fyrir vissan aldur (6-7 ára) staðna þau í tali og orðaforða (Lightfoot, 

Cole og Cole, 2009; Nolen-Hoeksema o.fl., 2009). 

2.1.2. Þróun hegðunar 

Allar lífverur hafa þróast á milljónum ára. Náttúruval kallaði Darwin það ferli í þróun 

þeirra sem mótast af samspili erfðafræðilegs breytileika einstaklinganna og 

umhverfisáhrifa. Þeir erfðaeiginleikar sem hjálpa lífveru mest til þess að lifa af erfast til 

næstu kynslóðar í meira mæli en hinir sem ekki eru jafn gagnlegir uns hinir fyrrnefndu 

verða ríkjandi hjá tegundinni (Nolen-Hoeksema o.fl., 2009). 

Atferlisleg erfðafræði sameinar aðferðir erfðafræði og sálfræði til að rannsaka 

hegðunareinkenni í erfðum. Endanleg orsök hegðunar útskýrir hegðun í 

þróunarsamhengi. Nærtækasta orsökin útskýrir hvernig hegðun myndast en endanleg 

orsök hjálpar okkur að skilja hvers vegna hegðun er til. Það er, hvers vegna hún hefur 

þróast með náttúruvali. Þróun árásargirni hjá karldýrum sem eru að keppast um að 

makast byggir á aðlögunarhæfni þeirra, eða þeim arfgenga breytileika að geta brugðist við 

með árásargirni við þessar aðstæður. Árásargjörn hegðun varð ríkjandi eiginleiki hjá 

karldýrum margra tegunda vegna þess að hún stuðlaði að velgengni þeirra í æxlun (Nolen-

Hoeksema o.fl., 2009). 

2.2. Áhrif fátæktar á börn, þroska og heilsu 

Streita er huglægt álag sem á sér stað þegar manneskjan stendur frammi fyrir 

mótsagnakenndum viðfangsefnum á sama tíma, almennt séð. Barnið grætur í sæti sínu í 

bílnum en á götuhorninu er lögregluþjónn og þú ert á óskoðuðum bíl. Þegar einstaklingur 

upplifir aðstæður sem hann telur ógna velferð hans vekur það streituviðbrögð hjá honum, 

huglæg og taugalíffræðileg álagseinkenni (Nolen-Hoeksema o.fl., 2009). Streita af þeim 

völdum er ríkjandi þáttur hjá fátækum fjölskyldum þar sem óvissa og jafnvel örvænting 

um afkomu fjölskyldunnar ræður ríkjum. Árið 2010 kom fram á umræðufundi Bandaríska 

bæjarstjóra (e. The United States conference of mayors) að fleiri en 1,6 milljón barna (eitt 

af hverjum 45 börnum) í Bandaríkjunum eru heimilislaus og um það bil 650,000 þessara 

barna eru undir sex ára aldri. 90% heimilislausra fjölskyldna í Bandaríkjunum eru 

einstæðar mæður með börn sín og flestar fjölskyldurnar hafa verið undir fátæktarmörkum 

áður en þær missa húsnæðið sitt. Heimilislausir foreldrar þurfa að glíma við tvennskonar 

vanda: Að hafa misst heimili sitt eða vera heimilislaus yfirhöfuð og afleiðingar þess fyrir 

börnin, geta ekki veitt þeim öruggt skjól og eðlilegt heimilislíf. Þessir foreldrar óttast að 

lífið í athvarfi skaði börnin á ýmsan hátt, þeim gæti til dæmis verið strítt í skólanum útaf 

heimilisaðstæðum. Staðreyndin er síðan sú að heimilislaus börn þjást oftar af meira 

þunglyndi, kvíða, hegðunar- og námsvandamálum en önnur börn (American Psychological 

Association, 2013). 

Taugalífeðlisfræðilegar rannsóknir hafa leitt í ljós breytingar á heilastarfsemi sem 

rekja má til streituvaldandi aðstæðna sem börn búa við. Vísindamenn hafa séð minni getu 

á ákveðnum svæðum í heilanum sem stjórna til dæmis minningum og hugsun ásamt því 

að heilinn nær ekki eðlilegri stærð. Afleiðingarnar birtast síðan í minni námsgetu þessara 

barna. Læknar áætla að um helmingur allra kvilla sé tengdur streitu að einhverju leyti eins 

og magasár, hár blóðþrýstingur, hjartasjúkdómar og veiklun ónæmiskerfisins. Þessir 

líkamlegu kvillar geta síðan leitt til andlegra kvilla. Sýnt hefur verið fram á að 

streituvaldandi aðstæður ýti undir átök og ýgi innan fjölskyldna. Slíkar aðstæður geta 

gengið í erfðir, svo að segja, vegna þess að börn sem búa við þær stuðla fremur að því að 

skapa þær á fullorðinsárum (Barnett, Miller-Perrin og Perrin, 2011; Nolen-Hoeksema o.fl., 

2009). 

Brooks-Gunn og Duncan (1997) gerðu langtímarannsókn á afleiðingum fátæktar fyrir 

velferð barna í Bandaríkjunum. Rannsóknin beindist að líkamlegri heilsu barnanna, 

vitsmunalegri getu þeirra, skólagengi, tilfinningum, hegðun og barneignum á unga aldri. 

Niðurstöður rannsóknarinnar voru að tekjur foreldra hafa áhrif á líf barna og unglinga í 

þessum atriðum. Driscol og Nagel (2010) taka undir með Brooks-Gunn og Duncan um 

áhrif fátæktar á velferð barna. Þau séu líka tvisvar sinnum líklegri en önnur börn til að 

staðna í líkamlegum vexti og fá alvarleg astma einkenni. 

Brooks-Gunn og Duncan (1997) taka það einnig fram í rannsókn sinni að mikið lesefni 

sé til um áhrif fátæktar á börn en margar rannsóknir séu ekki nógu nákvæmar um 

orsakasamhengi fátæktar til að hægt sé að vinna beinlínis eftir þeim að lausn vandans. 

Skilningur á þessu orsakasamhengi sé þó lykillinn að því að móta árangursríka stefnu til að 

bæta lífskjör barna sem búa við fátækt. 

Fjölmargar rannsóknir sýna samband á milli fátæktar barna og námsárangurs þeirra, 

heilsu og hegðunar. Þannig virðist orðaforði og námsárangur vera háðari tekjum 

fjölskyldunnar en hegðunarvandamál, geðræn og líkamleg heilsa. Rannsóknir benda 

einnig til þess að fátækt hafi neikvæð áhrif á vitsmunalegan þroska. Börn sem búa við 

fátækt eru með mun lægri einkunnir en hin sem eru yfir fátæktarmörkum (Duncan og 

Brooks-Gunn, 2000). 

Niðurstöður Brooks-Gunn og Duncan (1997) voru að fátæk börn lenda oftar í áföllum 

vegna bágrar heilsu en önnur börn. Lág fæðingarþyngd (2.500gr og undir) er mikilvægur 

áhættuþáttur í heilsu barna. Hún hefur forspárgildi um andlega og líkamlega heilsu barna 

og atgervi sem gjarnan fylgja þeim gegnum bernsku og unglingsárin. Alvarleg líkamleg 

fötlun og námsörðugleikar er tiltölulega algengur fylgifiskur lágrar fæðingarþyngdar. Lág 

fæðingarþyngd er líka áhættuþáttur fyrir ungbarnadauða (sérstaklega á fyrstu 28 dögum 

eftir fæðingu) en tíðni hans er viðurkennd vísbending um almennt heilbrigði og velferð 

barna í viðkomandi samfélagi eða samfélagshópi. 

Fátækir stunda síður en þeir sem búa við betri kjör heilsubætandi hreyfingu, fá síður 

viðeigandi sjúkdómsgreiningu og hvatningu til að leita sér aðstoðar frá læknum, 

sérfræðingum og fá síður ávísun á viðeigandi lyf og inngrip. Rannsóknir tveggja 

mikilsmetinna taugavísindamanna leiddu í ljós að skilningur eða vitsmunaleg geta tengist 

heilsu. Mikið meira er um van- eða ómeðhöndlaðar eyrnabólgur og heyrnarleysi og 

vandamál vegna skertrar heyrnar á meðal fátækra. Sama er um áhrif blýeitrunar frá 

umhverfinu og astma tilvik. Allir þessi heilsufarsþættir geta haft áhrif á athygli, rökhugsun, 

minni og nám (Brooks-Gunn og Duncan, 1997; Jensen, 2013). 

2.3. Áhrif fátæktar á konur og karla 

Fátækt er kynjað fyrirbæri þar sem konur eru sérstaklega viðkvæmar fyrir áhrifum hennar 

þó svo að fátækt hafi sterk neikvæð áhrif á bæði kynin (Lyons og Chamberlain, 2008). 

Í bók Lyons og Chamberlain (2008) kemur fram að fátækt sé oft erfiðari konum en 

körlum þar sem menningarlegir þættir ganga oft gegn þeim, til dæmis, lítil sem engin 

aðstoð við barnsfæðingar, kynferðislegar limlestingar, vanmat á sjúkdómseinkennum og 

lítil félagsleg þjónusta. Konur vinna líka oft meira þar sem þær sjá um heimilið og eru líka 

útivinnandi. Konur hafa minni áhrif en karlmenn (í mörgum samfélögum), konur hafa 

almennt minni fjárráð, minna öryggi, minni pólitísk völd og lakari félagslega stöðu en 

karlmenn (Lyons og Chamberlain, 2008). 

Karlar taka meiri áhættu, vinna oft hættulegri vinnu, eru meira í áhættuhegðun, 

karlímyndin leyfir þeim ekki að sinna líkama sínum þegar hann er veikur, karlar hafa 

almennt meiri aðgang að menntun, störfum og að betri launum. Karlmönnum finnst oft 

eins og þeir þurfi að sanna sig sem leiðir til hættulegra slysa, þeir eru líklegri til að reykja, 

vera drepnir og lenda í bílslysi (Lyons og Chamberlain, 2008). 

Eins og allar félagslegar breytur þá hefur kyn ekki áhrif óháð öðrum breytum. Kyn er 

mismunandi áhrifsþáttur eftir meðal annars kynþætti, aldri, menningu og stéttarstöðu. 

Því er yfirleitt er ekki nóg að mæla bara mun milli karla og kvenna í rannsóknum. Sem 

dæmi hefur fátækt neikvæð áhrif á heilsu kvenna og karla en konur eru viðkvæmari og 

berskjaldaðri fyrir fátækt þar sem þær þurfa að sameina störf sín bæði innan sem utan 

heimilis og vinna þó svo þær séu barnshafandi, hafa minna fjármagn milli handanna, 

minna fjárhagslegt öryggi, minna atvinnuval og minna pólitískt og félagslegt vald. Allt 

þetta hefur skaðleg áhrif á líkamlega heilsu þeirra. Sett hafa verið lög um rétt kynja í 

flestum þróunarlöndum en það hefur ekki haft tilætluð jákvæð áhrif á stöðu þeirra innan 

samfélagsins, bætt lífsskilyrði þeirra og líkamlega heilsu. Einnig ber að nefna að ólíkir 

líffræðilegir þættir meðal karla og kvenna hafa líka áhrif á heilsu eins og hormón og 

erfðafræðilegur munur. Á heildina litið eru lífslíkur fyrir konur minni í samfélögum þar 

sem félagsleg staða kvenna er veik (Lyons og Chamberlain, 2008). 

Talið er að hnattvæðing og efnahagsfyrirkomulag heimsins hafi neikvæð áhrif á 

heilsufar fólks og þá sérstaklega hjá konum. Fjölþjóðafyrirtæki í Mexíkó, Malasíu, 

Filipseyjum, Indlandi og Indónesíu hafa mjög neikvæð áhrif á heilsu kvenna. Þessi fyrirtæki 

útvega ekki alltaf öruggt og heilsusamlegt umhverfi fyrir starfsmenn og sérstaklega þar 

sem konur eru meirihluti starfsmanna. Þær eru í snertingu við eiturefni, þurfa að vinna 

langan vinnudag, allt að 14 vinnustundir án sérstaks yfirvinnukaups og fá iðulega ekki hlé 

til að nærast eða fara á klósett. Þær sæta líka kynferðislegri áreitni og hrottaskap (Lyons 

og Chamberlain, 2008). 

2.4. Áhrif fátæktar á foreldra og á fjölskylduna í heild 

Fjölskyldan gegnir mikilvægu hlutverki og vafalaust því veigamesta í því að búa börn, 

unglinga og ungt fólk félagslega, vitsmunalega, tilfinningalega og siðferðislega undir 

þátttöku þeirra í samfélaginu, bæði í einkalífi sem og þjóðlífi (Hrund Þórarinsdóttir og 

Sigrún Aðalbjarnardóttir, 2010) en þegar foreldrar eiga í fjárhagslegum erfiðleikum með 

að sjá sér og börnum sínum farborða eykur það álagið á fjölskylduna og dregur úr getu 

hennar til að gegna nauðsynlegu hlutverki sínu í lífi barnanna. Fátækt eykur sálrænt álag á 

foreldra og veldur kvíða, depurð og þunglyndi og pirringi. Það getur leitt til þess að 

foreldrar grípa til líkamlegra refsinga,séu ófyrirsjáanlegir, skipandi og sýna barninu engan 

eða ónógan stuðning. Álagið sem fylgir fátækt getur líka stuðlað að neikvæðum aðferðum 

við aga á börnum sem taka minni tíma og fyrirhöfn en þær aðferðir sem taka lengri tíma 

eins og rökræður og önnur tvíhliða samskipti. Líkamlegar refsingar sem foreldrar nota á 

börnin losa um gremju og reiði sem hefur safnast upp hjá þeim en hún hins vegar bitnar á 

börnunum (Driscoll og Nagel, 2010). 

Þeir foreldrar sem eru betur settir fjárhagslega í lífinu eru líklegri til að sýna börnum 

sínum meiri hlýju, ástúð, verja tíma með þeim og notast við tvíhliða samskipti þar sem 

sjónarmið foreldra og barna hafa lýðræðislegt vægi innan fjölskyldunnar og sýna að 

foreldrunum er annt um barnið og virða það (Lash, 2003; Steinberg og Silk, 2002). 

Efnalitlir foreldrar hugsa síður um þroska barna sinna og hæfileika. Hugsun þeirra 

beinist að því að afla brýnustu lífsnauðsynja, elska börnin, vissulega, en að leyfa þeim að 

vaxa og dafna á eigin spýtur. Þetta menningarmynstur hefur neikvæð áhrif á orðaforða 

þeirra og fjölskyldutengsl (Cherlin, 2005). 

Fjölskyldur í fátækt, þar sem foreldrar eru báðir útivinnandi, eru undir áhrifum af 

þeim störfum sem foreldrarnir vinna. Bronfenbrenner (Driscoll og Nagel, 2010) telur að 

vinnustaðir foreldra hafi áhrif á skynjun þeirra og líf og hvernig þeir eiga í samskiptum við 

fjölskylduna. Þar af leiðandi endurspegla uppeldishættirnir vinnu foreldrana. Þegar fylgst 

er með börnum þeirra í leik sjást vísbendingar um þessa áhrif í samræðum, 

hlutverkaleikjum, samskiptum, orðaforða og viðhorfi. 

3. Samfélagsefling 

Samfélag er hægt að skilgreina sem hóp fólks sem deilir saman landsvæði og er tengdur 

og á í samskiptum á grundvelli sameiginlegrar menningar. Innan þessarar skilgreiningar 

rúmast þó mjög breytileg samfélög að gerð sinni. Hópurinn kann að vera mjög einsleitur 

eða þvert á móti mjög margleitur, eiga jafnan aðgang að landsvæðinu eða þvert á móti 

mjög misjafnan aðgang að því, vera í ámóta innbyrðis tengslum allir við alla eða þvert á 

móti mjög sundurleitum tengslum innbyrðis og hafa svipuð samskipti innbyrðis það sama 

eða þvert á móti mjög ólík frá einum einstaklingi eða undirhópum einstaklinga til annars. 

Vestræn samfélög byggja mun meira á einstaklingum og ákvarðanatöku þeirra en austræn 

þar sem samfélagið byggir meira á fjölskyldum, ættum, þorpum og öðrum undirhópum 

samfélagsins sem tengjast eftir atvikum saman í stærri heildir. Að þessu sögðu eru 

hugmyndir manna um merkingu þessa hugtaks að vonum mjög breytilegar (Laverack, 

2004). Bell og Newby (1978) komust þó að þeirri niðurstöðu að þrátt fyrir ólíkar 

hugmyndir eða skort á samkomulagi um merkingu samfélagshugtaksins þá innihaldi þær 

flestar tilvísanir í svæði, almenn tengsl og félagsleg samskipti. Umfjöllun Bell og Newby 

(1978) fer út fyrir hið hefðbundna sjónarhorn á samfélagið eða á staði þar sem fólk býr 

eins og þorp, hverfi eða bæi, vegna þess að slík svæði geta haft þyrpingu af ótengdu fólki. 

Hawe (1994) segir að hægt sé að líta á samfélagið sem þýði, það er lýðfræðilega 

skilgreiningu, aðstöðu, landfræðilega skilgreiningu og sem félagslega aðstöðu sem 

einkennist af félagslegum samskiptum og sameiginlegum markmiðum sem og þörfum. 

Landfræðileg samfélög geta semsagt verið samsett af margvíslegu samansafni 

einstaklinga sem geta tekið þátt í hópum sem vinna að eigin markmiðum. Margbreytileiki 

innan samfélaga og hópa sem deila með sér sama landsvæði getur valdið vanda þegar á 

að velja fulltrúa hópsins. Því þarf að skoða vandlega hverjir ættu að vera fulltrúar hvers 

samfélags fyrir sig. Það er mikilvægt að viðurkenna að nákvæm merking orðsins samfélag 

getur verið mismunandi milli svæða og á milli einstaklinga (Laverack, 2004). 

Samfélagsefling er ferli þar sem samfélag er hvatt til að taka stjórn á lífi sínu. Þegar 

talað er um samfélag í þessu samhengi er átt við hóp fólks, sem getur verið rúmfræðilega 

tengt eða ekki, sem deilir jafnan með sér áhugamálum, áhyggjum, væntingum og 

eiginleikum. Samfélagsefling er meira en þátttaka og skuldbinding í samfélaginu. Efling er 

ferli þar sem fólk nær að hafa stjórn á því sem raunverulega mótar líf þess. Þetta ferli 

byggir fólk upp, eykur getu þess til að lifa árangursríku lífi (WHO, 2013). Markmiðið er að 

auðvelda hópum og samfélagi að taka ákvörðun um það sem varðar tilveru þeirra (Lyons 

og Chamberlain, 2008). 

Laverack (2004) vill skipta eflingu samfélagsins í tvo þætti, framkvæmd (eitthvað sem 

er gert til að ná markmiði) og árangur (þar sem valdeflingin sjálf er markmiðið) og vill 

hann líta á eflingu sem hvort tveggja og þá frá sjónarhorni einstaklinga, lítilla hópa, 

samtaka innan samfélagsins eða frá sjónarhorni stærri samsteypa eða neta. Árangurinn 

fer eftir því hverju stefnt er að en allt verður að stefna að því að fólk sem tekur þátt í 

þessu ferli finni meiri eigin stjórn á mikilvægum ákvörðunum og félagslegri uppbyggingu 

sem hefur áhrif á líf þess. Þetta hefur oft í för með sér félagslegt og pólitískt starf til 

umbóta. Árangur eflingar getur því komið fram eftir langan tíma frá því að það starf er 

hafið. 

Í vestrænum samfélögum er efling yfirleitt tengd við einstaklinga, eflingu valds 

einstaklinga yfir eigin lífi, en í austrænum samfélögum er vald miklu oftar tengt 

samfélaginu í heild eða að minnsta kosti fjölskyldum innan þess eða öðrum hópum. Því 

þarf ávallt að athuga hvaða skilning fólk leggur í orðið eflingu áður en farið er af stað að 

efla vald einhvers eða einhverra (Laverack, 2004). 

Hægt er að notast við hugtakið til að lýsa tengslum innan heimila eða milli fátækra og 

annarra sem starfa á heimsvísu. Mikill kynjamunur er á orsökum, birtingarmynd og 

afleiðingum eflingar eða vaneflingar. Í víðum skilningi er efling aukning á frjálsræði og 

framkvæmdarstigi. Það þýðir aukið vald og stjórn yfir auðlindum og ákvörðunum sem hafa 

áhrif á líf mannsins. Frjálsræði fátækra er afar takmarkað þar sem bæði er skortur á 

efnislegum bjargráðum, fé til ráðstöfunar, með samsvarandi og vanmætti þeirra til að 

semja um bætt kjör fyrir sig gagnvart mörgum og ólíkum stofnunum, með formlegum eða 

óformlegum hætti (Narayan-Parker, 2002). 

Efling er fyrst og fremst aukið vald yfir eigin lífi. Vald yfir tveim megináhrifsþáttum í lífi 

manneskjunnar og samfélags fólks: Vald yfir auðlindum (efnislegum, mannlegum, 

þekkingarlegum, fjárhagslegum og persónulegum) og vald yfir hugmyndafræði (trú, 

gildum og viðhorfum). Ef vald þýðir stjórn þá er efling ferlið við að öðlast stjórnina (Sen, 

1997). 

4. Vald og spilling 

Þar sem verið er að tala hér um valdeflingu er ekki úr vegi að ræða aðeins hvað vald er. 

Vald felur almennt í sér að einhver lýtur vilja annars og því meiri ástæða virðist vera að 

tala um vald sem það gerist undir meiri þvingun. Þó neytir fólk valds síns augljóslega í 

flestum tilfellum án mikillar eða nokkurrar andstöðu þeirra sem lúta því. Flest vald er 

þannig viðurkennt af þeim sem lúta því og samþykkt. Það er eftir atvikum formlegt og þeir 

sem hafa það hafa öðlast það eftir tilteknum viðurkenndum og þekkjanlegum leiðum. Þeir 

kallast „yfirvöld“ eða öðrum nöfnum eftir aðstæðum. Annað vald sem ekki styðst við 

formlega skilgreint og viðurkennt valdsvið en mætir ekki andstöðu og þarf ekki þvingunar 

það köllum við gjarnan „áhrif“ eða „áhrifavald“. Vald getur síðan byggst á afli viðkomandi 

til þvingunar af hvaða tagi sem er. Blanda af áhrifum og þvingun er iðulega að verki þegar 

peningum er beitt til að fá vilja sínum framgengt en síðan eru meðul valdsins af 

margvíslegu tagi, til dæmis að spila með aðra. Það er sú list að ginna aðra til athafna sem 

þeir hefðu ekki fallist á „ótruflaðir“, það er að segja upplýstir um tilgang þeirra og 

afleiðingar. Það gerist iðulega með því að telja aðra inn á eitthvað með áróðri sem er 

andstætt hagsmunum þeirra. Skapa hjá þeim gagnrýnislausa fullvissu sem stjórnar síðan 

athöfnum þeirra. Þegar valdi er beitt verða gjarnan til aðstæður þar sem annar vinnur en 

hinn tapar. Þar sem gæði eru takmörkuð, verður alltaf til einhvers konar samkeppni um 

það vald sem yfirráð yfir þeim veita. Vald manneskju yfir öðrum myndast ekki upp úr 

þurru heldur liggur það í tengslum fólks, það sem hver er yfir hinum, til dæmis húsbóndi 

og þræll, vinnuveitandi og launþegi, foreldri og barn. Þessi tengsl eru hluti af 

samfélagslegri stöðu fólks. Hún er ekki þeirra hugsmíð eða verk nema að takmörkuðu leyti 

heldur samfélagsins, er hluti af menningu þess. Þannig fylgja jafnvel kynferði 

manneskjunnar tiltekin valdatengsl við aðra, karlmaður hefur til dæmis meira vald yfir 

konum en öfugt í samfélögum þar sem ríkir feðraveldi eða annað form af karllægu 

forræði. Sama getur verið um aldur, líkamsburði og útlit, kynhneigð og síðan margvíslegar 

áunnin eigindi á borð við menntun og framkomu. Heilsa fólks er auðvitað afar mikilvægur 

áhrifaþáttur í lífi fólks, líka í tengslum þess við aðra. Slæm heilsa veikir að jafnaði stöðu 

fólks. Hún er gjarnan fylgifiskur fátæktar og orsök í senn. Þess vegna er heilsuefling skilvirk 

leið til að bæta aðstæður fátækra og styrkja þá til bættra lífskjara. Hún hefur bein áhrif á 

stöðu þeirra og valdatengsl við aðra innan samfélagsins. Heilsuhraust manneskja er ekki 

aðeins styrkari vegna góðrar heilsu sinnar heldur vegna þess lífsstíls sem hún hefur vald á 

að tileinka sér. Að ná valdi yfir heilsu sinni krefst þess að maður nái valdi yfir því sem 

ræður mestu um heilsu manns, þeim efnislegu og félagslegu björgum sem duga til 

heilsusamlegs lífs og til lækninga. Heilsuefling krefst þess vegna valds og veitir vald. Hún 

felur til dæmis í sér að veita þeim hópum sem búa við verstu félagslegu aðstæðurnar færi 

á að nýta sér heilsufarsleg úrræði gegn algengustu heilsufarslegu fylgikvillum fátæktar á 

borð við niðurgang smábarna, HIV/alnæmi og mengað vatn (Laverack, 2004). 

Embættismenn eiga það til að nota vald sitt sér til framdráttar með því að skipuleggja 

og útfæra stefnu stjórnvalda með hagsmuni sína í huga. Slík hegðun kallast almennt séð 

spilling. Spilling auðgar embættismenn, mismunar aðilum og raskar hlutverki stjórnvalda 

og dregur úr skilvirkni í fjárveitingum. Spilling í opinberri stjórnsýslu hefur þannig neikvæð 

áhrif á framkvæmdagetu hins opinbera, samkeppnisstöðu þeirra aðila sem skipta við hið 

opinbera eða eiga undir valdi þess og þar með á mikilvægar þjóðhagfræðilegar breytur. 

Um leið raskar spilling eðlilegri tekjudreifingu í hagkerfinu (Gupta, Davoodi og Alonso-

Terme, 2002). 

Sýnt hefur verið fram á að spilling getur aukið fátækt með því að draga úr félagslegri 

þjónustu við fátæka. Spilling getur líka aukið tekjuójöfnuð og fátækt með ýmsu móti, 

dregið úr hagvexti, skilvirkni skattakerfisins og árangri af félagslegum eða umbótaviðleitni. 

Spilling hamlar eðlilegri eignamyndun, myndun mannauðs, rýrir gildi menntunar og veikir 

traust fólks á gildi þess að fylgja opinberum leikreglum. Spilling dregur úr kaupmætti 

heiðarlega áunninna tekna og rýrir sparnað fólks. (Gupta o.fl., 2002).  

Við tengjum vald gjarnan við valdsmenn, þá sem hafa vald yfir öðrum og beita því. En 

vald er ekki bundið við vald yfir öðrum og heilsuefling sem þáttur í valdeflingu fólks er af 

öðrum toga. Hún hefur að markmiði að styrkja einstaklinga og samfélög þeirra til 

velferðar (Laverack, 2004). Laverack (2004) talar þannig um vald sem ekki er bundið við 

einstaka persónur heldur samfélag fólks. Slíkt vald eykur styrk einstaklinganna innbyrðis 

og út á við og styrk samfélagsins alls til að bera uppi velferð fólksins. Það er um leið í 

rauninni ótakmarkað vegna þess að einn tekur ekki vald af öðrum heldur hagnast allir. 

Aðstandendur heilsueflingar í fátækum samfélögum aðhyllist oft slíkt vald. Tengsl sem 

verða til í slíkri heilsueflingu byggjast á virðingu, örlæti, þjónustu, upplýsingum og 

siðfræði, umhyggju og réttlæti. 

Aðstandendur heilsueflingar í fátækum samfélögum eru ekki í aðstöðu til að úthluta 

valdi, beinlínis, en þeir geta hjálpað samfélaginu að efla innra og ytra vald sitt. Fyrst þurfa 

aðstandendur heilsueflingar í fátækum samfélögum að skoða hvaðan þeirra eigin vald 

kemur (aðgangur að björgum og áhrifum) og skilja hvernig aðrir geta náð sér sjálfir í vald 

með eigin aðgerðum. Þannig verða tengslin milli hagsmuna aðilanna sem veita valdið og 

verða til þess að samfélagið verður sér úti um tækifæri til að ná stjórn á lífi sínu og heilsu 

(Laverack, 2004). 

Efnislegum gæðum fylgir vald en vald er í eðli sínu þó huglægt og með heilsueflingu er 

miðað að því að vekja hjá fólki þá tilfinningu að hafa sjálfstjórn yfir eigin lífi og björgum. 

Sú tilfinning er ekki einungis bundin við efnislegar bjargir heldur afstöðu fólks til þeirra og 

til tilverunnar almennt. Hún nærist því á lífssýn fólks, heimspekilegri afstöðu þess til 

lífsins, trú eða andlegri uppsprettu af einhverju tagi (Laverack, 2004). 

Öfugt felst valdaleysi í því að einstaklingar búast ekki við að eigin hegðun veiti þeim 

þann árangur sem þeir sækjast eftir. Valdaleysi er þannig samvirkni milli manneskjunnar 

og umhverfisins. Því fylgja sjálfsásakanir, almennt vantraust, að finnast maður ekki hafa 

aðgang að björgum til að hafa félagsleg áhrif, tilfinning um efnahagslegt óöryggi og 

vonleysi í baráttu um bjargir. Paulo Freire taldi að valdleysi kæmi þegar fólk hlutgerir sig 

gagnvart samfélaginu í stað þess að hugsa sig sem samfélagslega gerendur. Fólk sem telur 

sig þannig valdlaust, reynir ekki einu sinni að hafa áhrif á það sem gæti bætt afkomu þess 

með því að breyta lífinu til betri vegar. Þá þurfa aðstandendur heilsueflingar fyrst að finna 

hvar innra vald þessara einstaklinga liggur, því allir geta haft vald í einhverjum aðstæðum í 

lífi sínu. Þannig er stundum hægt að efla leiðtoga valdalítils samfélags og styrk alls 

samfélagsins í gegnum þá (Laverack, 2004). 

Efling á oft við um bæði hópa og einstaklinga vegna þess að fátækir og valdlausir í 

heiminum í dag lifa brotnu og lítilsvirtu lífi, hóp samstaða getur því verið áhrifa mikið 

aðhlynningar afl (Sen, 1997). 

5. Heilsuefling 

Heilsuefling er inngrip sem er hannað til að efla góða heilsu hjá einstaklingum, 

þjóðfélögum eða íbúum. Þessi inngrip geta komið frá framkvæmdarvaldinu, löggjafanum 

eða öðrum aðilum innan og utan samfélagsins. Heilsuefling miðar að því að breyta hegðun 

fólks með tilliti til heilsu þess (Lyons og Chamberlain, 2008). 

Hungur, vannæring, malaría, vatnsbornir sjúkdómar, misnotkun áfengis og annarra 

fíkniefna, ofbeldi og meiðsli, ótímabærar þunganir, HIV/alnæmi og aðrir kynsjúkdómar 

eru bara nokkur af þeim sjúkdómum sem hafa mikil áhrif á heilsu (UNESCO, e.d.-b). Fram 

kemur í fræðsluriti Rauða kross Íslands (Gestur Hrólfsson, 1996-a) að flest fólk deyr í 

þróunarlöndunum vegna sjúkdóma sem rekja má til óhreins drykkjarvatns eða 

vannæringar. Ef allir jarðarbúar hefðu aðgang að hreinu og öruggu drykkjarvatni er talið 

að hægt væri að koma í veg fyrir 80% allra sjúkdóma. Það að vekja fólk til meðvitundar og 

auka menntun er öflug leið til að hrinda af stað hegðunar breytingum tengdri heilsu 

(UNESCO, e.d.-b). 

Heilsulæsi er tiltölulega nýtt hugtak innan heilsueflingar þótt læsi hafi lengi verið 

viðurkennt sem tæki til eflingar almennt (Estacio, 2013). Samkvæmt hnattrænni skýrslu 

UNESCO (2006) um menntun fyrir alla kemur fram að læsi skiptir máli fyrir heilsueflingu 

þar sem það getur aukið sjálfstraust og þar að leiðandi haft áhrif á persónulegt sjálfstæði í 

vali á lífsstíl. Þetta getur líka eflt einstaklinginn til að taka þátt í ákvörðunum um eigin líf 

og sinna nánustu. Þetta getur bætt afköst og árangur með því að efla einstaklinga til að 

taka meiri persónulega ábyrgð á eigin heilsu. 

6. Áhrif menntunar á fjölskyldu og fátækt 

Þúsundaldarmarkmið Sameinuðu þjóðanna voru sett árið 2000, í upphafi nýs árþúsunds, 

þar sem ákveðið var að skerpa áherslur í þróunarmálum og setja skýr markmið um bættan 

hag mannkynsins á sviði þróunar, efnahags, menntunar öryggis, friðar, umhverfisverndar, 

mannréttinda og lýðræðis. Markmiðum þessum á að ná fyrir árið 2015 (Félag Sameinuðu 

þjóðanna á Íslandi, 2013). 

Í þúsundaldarmarkmiðunum um menntun er kveðið á um að öll börn eigi að njóta 

grunnskólamenntunar og tryggt sé að bæði stúlkur og drengir ljúki grunnskólanámi (Félag 

Sameinuðu þjóðanna á Íslandi, 2013). Þróun þessi er þó ekki nægilega hröð þrátt fyrir 

verulegar framfarir og ekki munu öll börn hafa aðgang að skóla fyrir árið 2015 (Félag 

sameinuðu þjóðanna, e.d.) 

Menntun er grundvallaratriði mannréttinda og skilyrði þess að fólk geti neytt annarra 

mannréttinda. Menntun stuðlar að frelsi fólks og styrkir það til framþróunar í lífi sínu 

(UNESCO, e.d.-d). 

Menntun í mannréttindum er ómissandi hluti réttinda til menntunar. Þekking fólks á 

mannréttindum er forsenda virðingar fólks fyrir mannréttindum allra. Þess vegna ætti 

menntun að fela í sér siðferðileg gildi eins og frið, jafnræði, jafnrétti, réttlæti, 

umburðalyndi og virðingu fyrir mannlegri reisn. Góð menntun byggð á siðferðilegum 

grunni mannréttinda þýðir að mannréttindi eru innleidd í gegnum menntakerfið (UNESCO, 

2012; United Nations, 2012). 

Allir eiga skilið að fá tækifæri á góðri grunnmenntun þar sem hún bætir líf og afkomu 

einstaklinga, einnig getur menntun komið í veg fyrir sjúkdóma, viðhaldið jákvæðri þróun 

samfélaga sem og rofið vítahring fátæktar. Því miður ríkir í sumum samfélögum rótgróið 

kynjamisrétti sem erfitt er að hafa áhrif á. Í mörgum samfélögum eru lög um að bæði 

drengir og stúlkur hafi jafnan aðgang að menntun en er ekki alltaf framfylgt. Milljónir 

barna, sérstaklega stúlkur, eru útilokaðar frá skólum vegna misréttis og fá því enga eða 

litla og lélega menntun (UNICEF, 2011-a; UNICEF, 2013). Með menntun er hægt að fræða 

börn og unglinga um það hvernig hægt er að komast hjá því að lenda í neðsta þrepi 

samfélagsins og koma þannig í veg fyrir fátækt, barnadauða, sjúkdóma og virkja þau í 

sjálfbærri nýtingu auðlinda landsins. Með þessa þekkingu geta þau því unnið fyrir sér 

(United Nations, 2010). Að lokum má benda á að það getur reynst fólki erfitt að fá vinnu 

vegna ófullnægjandi menntunar og rannsóknir benda einnig til þess að heilsa fólks í neðri 

stéttum samfélagsins er ekki eins og hjá fólki sem eru betur sett (Economic Commission 

for Africa, 2007-2010). 

UNESCO (e.d.-d) og Sameinuðu þjóðirnar leggja upp með alþjóðlegar og lagalegar 

skuldbindingar um rétt til menntunar. Þessi tæki efla og þróa rétt hvers manns að aðgengi 

að gæðamenntun án mismununar eða útilokunar. Þetta ber vitni um mikilvægi þess að 

aðildarríki og alþjóðasamfélög átti sig á mikilvægi réttsins til menntunar. Það er skylda 

stjórnvalda að standa við skuldbindingar sínar, bæði lagalegar og pólitískar, í að veita 

gæðamenntun fyrir alla, hrinda þeim í framkvæmd og fylgjast betur með fræðslustarfsemi 

þeirra. Menntun eflir fullorðna og börn í að vinna sig upp úr fátækt og hvetur þau í að 

taka fullan þátt í samfélaginu sem borgarar. UNICEF (2011-b) og Sameinuðu þjóðirnar 

beita sér í aukinni þátttöku ungfólks í samfélaginu þar sem sjónarmiðum barna og 

unglinga er gjarnan ýtt til hliðar þegar móta á ýmsa flokka stefnumála. Með þessu er hægt 

að fá betri skilning á þeim aðstæðum og öflum sem hafa áhrif á velferð barna og kvenna 

um allan heim með því að greina efnahagslegar, félagslegar og lögfræðilegar 

stefnumótanir. Í kjölfar greiningar er svo hægt að ákveða hvort nægilegar ráðstafanir séu 

teknar varðandi fátækt, heilsugæslu og réttarvernd. Hægt er að þróa nýjar aðferðir í 

stefnumótun sem geta leitt til bættra efnahagslegra, félagslegra og lýðræðislegra 

aðstæðna fyrir konur og börn. Út frá Barnasáttmála Sameinuðu þjóðanna skoðar UNICEF 

landsbundna og alþjóðlega stefnumótun svo að réttindi barna séu ekki sniðgengin heldur 

miðlæg. 

Þó að flestir fræðimenn telji að ólæsi sé aðal orsök fátæktar deila aðrir um það og 

segja ólæsi sé ekki orsökin heldur afleiðing af félagslegu misrétti. Þannig að ef ólæsi er 

afleiðing af félagslegum vandamálum frekar en orsök þá er læsi ekki endilega viðeigandi 

lausn þeirra (Estacio, 2013). En þarna sem alls staðar annars staðar. Menntun og aðgengi 

að henni, er grundvallarskilyrði fyrir því að fóta sig í lífinu í nútímasamfélögum (Globalis, 

2013). 

Menntun er eitt mikilvægasta verkfærið í að draga úr fátækt til framtíðar. Án 

menntunar koma efnahagslegar ráðstafanir ekki að gagni til lengri tíma (Botha, 2010). 

Menntun er nauðsynleg fyrir félagslega og mannlega þróun, að einstaklingar geti breytt 

lífi sínu og fjölskyldu sinnar og að samfélagið breytist samsvarandi. Menntun er tæki til 

valdeflingar, til að bæta heilsu fólks, auka tekjur þess og tengsl við umheiminn (UNESCO, 

e.d.-c). 

6.1. Áhrif menntunar á fátækt 

Botha (2010) segir hærra menntunarstig vera leið til að draga úr fátækt með því að auka 

atvinnutækifæri og tekjur. Háskólamenntun eykur ekki aðeins þekkingu og vitsmunalega 

getu heldur hefur hún líka táknrænt gildi. Hún er vinnuveitendum tákn um dugnað og 

gerir þá fúsari að ráða viðkomandi til vinnu. Fólk með litla menntun á samsvarandi 

erfiðara með að finna starf og halda því. 

Fátækir eru gjarnan meðvitaðir um gildi menntunar fyrir bætt lífskjör en eru samt 

ólíklegri en efnameiri til að ljúka grunnskólamenntun. Vegna ýmissa óbeinna fylgifiska 

fátæktar en þó fyrst og fremst vegna kostnaðarins sem því fylgir að mennta sig (Botha, 

2010). Þrátt fyrir vilja stjórnvalda til að auka hlutfall nemenda sem ganga í skóla, er raunin 

sú að drengir eru frekar sendir í skóla en stúlkur. Einnig er ekki sjálfgefið að öll börn sem 

ganga í skóla ljúki grunnnámi. Samkvæmt Ágústu Gísladóttur, umdæmastjóra 

Þróunarsamvinnustofnunar Íslands í Mósambík og forstöðumanni sendiráðs Íslands í 

Mapútó (áður í Úganda), var brottfall úr skólum í Úganda árið 2010 50% sem þýðir að 

innan við helmingur nemenda klárar sjöunda bekk. Vegna þessa er mikil áhersla lögð á að 

bæta gæði kennslu og lágmarka kostnað við skólagöngu (Ágústa Gísladóttir munnleg 

heimild, 22. september 2010). 

Höfðingjar, aðgerðasinnar og leiðtogar menntunar komu saman 25. september 

síðastliðinn hjá Sameinuðu þjóðunum í New York til að leggja áherslu á þörfina fyrir 

styrkari forystu og aukið fjármagn til að geta staðið við ársgamalt loforð um að veita öllum 

börnum betri menntun. Á þeim fundi hélt meðal annarra ræðu aðalframkvæmdastjóri 

Sameinuðu þjóðanna, Ban Ki-moon. Hann sagði það vera stefnu Sameinuðu þjóðanna að 

öll börn jarðarinna gengju í skóla, að bæta gæði kennslu og stuðla að alþjóðlegum 

ríkisborgararétti. Hann sagði að viðleitni okkar bæri ávöxt. Menntun sé að endurheimta 

sinn rétta sess hvarvetna í heiminum en við yrðum að gera meira, miklu meira. 

Framkvæmdastjórinn lagði áherslu á fræðslu fátækustu barnanna og minnst metnu. Það 

krefjist hins vegar djarfrar pólitískrar forystu og aukinna fjárveitinga. Hann sagði að 

fjárframlög til menntunar á vegum Sameinuðu þjóðanna hefði minnkað í fyrsta skiptið í 

áratug og lagði áherslu á nauðsyn þess að snúa þeirri hnignun við með því að efna til nýs 

samstarfs aðila um menntun og gæði menntunar á heimsvísu. Frumkvæði Ban Ki-moon 

hefur borið meðal annars þann árangur að þekktir persónuleikar, svo sem leikarar og 

afreks fólk, hafa tekið höndum saman að veita málefninu lið og myndast hefur alþjóðleg 

samstaða um að gera menntun að lykilatriði í öllum félagslegum, stjórnmálalegum og 

efnahagslegum þróunarverkefnum á vegum Sameinuðu þjóðanna (UN News Centre, 

2013). 

6.2. Áhrif menntunar á stúlkur og drengi, karla og konur 

Þrátt fyrir framfarir á undanförnum árum sæta stúlkur enn mikilli kynbundinni útilokun frá 

menntun. Áætlað er að 31 milljón stúlkna á grunnskólaaldri og 34 milljónir stúlkna á 

unglingastigi hafi ekki verið skráðar í skóla árið 2011. Áætlað er líka að færri en ein stúlka 

af hverjum 200 gangi í háskóla í Malaví, Chad og Nígeríu (UNICEF, 2013). Því þarf að leggja 

höfuð áherslu á aðgengi stúlkna að framhaldskólastigi ef viðkomandi Þúsaldarmarkmið 

eiga að nást og koma á í veg fyrir að upprennandi kynslóðir sitji fastar í vítahring fátæktar 

og menntunarskorts því menntun er til þess fallin að rjúfa þann vítahring, hún dregur úr 

mæðra- og ungbarnadauða, bætir aðgengi að mannsæmandi vinnu og stuðlar þannig að 

því að Þúsundaldarmarkmiðin náist (Ki-moon, 2010). Fram kemur í rannsókn Rihani (2006) 

að menntaðar konur eignast færri börn og byrja barneignir seinna en ómenntaðar og eru 

líklegri til að senda börnin sín í skóla. WHO (2008) sýnir í rannsókn sinni að jákvæð fylgni 

sé á milli grunnmenntunar mæðra og minni ungbarnadauða og fylgnin sé enn sterkari hjá 

þeim mæðrum sem hafa framhaldskólamenntun. 

Með menntun er hægt að fræða börn og unglinga um hvernig hægt sé að komast hjá 

því að lenda í neðsta þrepi samfélagsins og koma þannig í veg fyrir fátækt, barnadauða, 

sjúkdóma og virkja sjálfbæra nýtingu auðlinda landsins, að farið sé svo vel með 

auðlindirnar að ekki sé stefnt í voða möguleikum komandi kynslóða. Samkvæmt 

Sameinuðu þjóðunum er jafnræði og menntun kvenna ein af grunnforsendum þess að 

hægt sé að yfirstíga fátækt, hungursneyð og sjúkdóma (Harpa Njáls, 2011; United Nations, 

2010). Framfarir á öllum þessum markmiðum eflir konur félagslega og efnahagslega og 

gefur þeim rétt til ákvörðunartöku á öllum stigum (Ki-moon, 2010). 

Menntun karla er ekki síður mikilvæg en menntun kvenna í uppbyggingu og eflingu 

fátæks samfélags en rannsóknir hafa sýnt fram á að menntun kvenna hefur meiri áhrif. 

Fjárfesting ríkisins í menntun kvenna skilar sér margfalt inn í hagkerfið og í meira mæli en 

fjárfesting í menntun karla. Það gerir hún þó á svipaðan hátt, með bættri heilsu og minni 

fólksfjölgun (Ki-moon, 2010). Með góðri grunnmenntun er hægt að gefa stúlkum og 

drengjum þekkingu og tæki til að lifa heilbrigðara lífi og verja sig gegn sjúkdómum. Einnig 

veitir menntun ungmennum sjálfstraust til að taka ábyrgð á samfélaginu og hafa áhrif á 

ákvarðanatöku á margvíslegum vettvangi samfélagsins. Þetta gerir þau að góðum 

þjóðfélagsþegnum í framtíðinni (UNICEF, 2011-a). 

Erindi Ban Ki-moon um menntun til einstaklingsbundinnar og samfélagslegrar eflingar 

er í anda hugmynda Paulo Freire (1921-1997) (Estacio, 2013). Hann var brasilískur 

uppeldisfræðingur sem hafði víðtæk kennslufræðileg og menntapólitísk áhrif. Að hans 

mati er ólæsi fullorðins fólks ein af helstu birtingamyndum efnahagslegs og félagslegs 

óréttlætis í heiminum. Hann tengdi þess vegna lestrar- og skriftarkennslu fullorðinna við 

baráttu fólks fyrir félagslegum breytingum og réttlátari heimi (Guðrún Haraldsdóttir, 

2004). 



 bls. 28 

Í bók sinni, The Pedagogy of the Oppressed, ber hann saman tvö menntunarfræðileg 

hugtök, innlögn og úrlausn. Hann gagnrýnir menntun sem fer fram með einhliða innlögn, 

hún geri nemendur óvirka þiggjendur fyrirfram ákveðinnar þekkingar, rjúfi tengsl þeirra 

við menningarlegan og félagslegan raunveruleika sinn og geri þá í þeim skilningi 

„ómennska“. Með úrlausn eða lausnarmiðaðri menntun styrki nemendur hins vegar innri 

og ytri tengsl sín við þann raunveruleika sem þeir lifa í og gerir þá færari um að lifa honum 

árangursríkt og breyta (Freire, 1996; Estacio, 2013). 

Segja má að menntunarhugmyndir Freire séu hugmyndir til félagslegrar og 

menningarlegrar vitundarvakningar hinna kúguðu. Ráðandi öfl hafa meðal annars í 

gegnum menntakerfið þröngvað sinni félagsvitund sem viðheldur ósanngjörnu félagslegu 

fyrirkomulagi upp á þá kúguðu (Estacio, 2013). 

6.3. Hindranir í menntun 

Það eru ýmsar hindranir í menntun stúlkna um allan heim, bein þvingun, neikvæð 

félagsviðmið, skólagjöld og sterk menningarhefð ýtir undir eða gefur drengjum forréttindi 

til menntunar þegar tekjur fjölskyldunnar eru litlar. Ófullnægjandi hreinlætisaðstaða í 

skólum eins og skortur á aðskildum og afviknum klósettum, neikvætt umhverfi og viðmót í 

garð stúlkna þar sem stúlkur þurfa jafnvel að sitja undir ofbeldi, misnotkun eða 

líkamlegum refsingum. Auk þess skortir skóla oft nægilega marga kvenkyns kennara 

(UNICEF, 2013). 

Í auknum mæli þurfa unglingsstúlkur einnig að sitja undir efnahagslegum og 

félagslegum kröfum sem trufla enn frekar menntun þeirra sem nær frá skyldum þeirra við 

heimilið til beinnar barnaþrælkunar og giftingar barna, kynbundins ofbeldis og limlestinga 

á kynfærum þeirra. Nýlegar rannsóknir sýna að þriðjungur stúlkna í þróunarlöndunum eru 

giftar fyrir 18 ára aldur og þriðjungur kvenna í þróunarlöndunum eignast barn fyrir tvítugt. 

Ófullnægjandi eða mismunun löggjafa og stefnur hamla oft jafnan aðgang stúlkna að góðri 

menntun. Í löndum eins og Afganistan og Pakistan er formlegum eða skriflegum hótunum 

komið til viðkomandi skóla þar sem stúlkum er leyft að mennta sig og enda þar með 

kennslu þeirra, þetta hefur ýtt undir kynbundnar árásir á skóla. Ekki bætir ástandið þegar 

við bætist fátækt, fötlun og óhagstæð búseta, þá geta þessar hindranir orðið næstum því 

óyfirstíganlegar fyrir ungar stúlkur (UNICEF, 2013). 

Einnig er almennt álitið að karlar hafi meiri möguleika á vel launaðri vinnu og að afla 

tekna fyrir fjölskylduna en konur. Þó svo að konur komi líka með pening inn á heimilið þá 

eru þær lægra launaðar og eru ekki með eins trausta vinnu (United Nations, 2010). 

Ríkisstjórn Úganda hefur síðan árið 1996 komið á alhliða grunnmenntun og borgar 

fyrir almenningsskóla á grunnstigi til að aðstoða fjölskyldur við að senda börn sín í skóla 

(De Walque, 2004). Einnig segir Ágústa Gísladóttir (munnleg heimild, 22. september 2010) 

að unnið sé að því að börn fái að borða í skólum til að auka vilja foreldra til að senda þau í 

skóla og minnka álagið á matarforða heimilanna. Fæðuhjálp Sameinuðu þjóðanna hefur 

verið að gefa skólum mat. 

7. Frá toppi og niður og frá botni og upp 

Hvernig á svo að stuðla að valdeflingu samfélagsins? Laverack (2004) stingur upp á að 

blanda til þess saman tveim meginaðferðum sem hann kallar „frá toppi og niður“ og „frá 

botni og upp“, að yfirvöld finni hvaða úrbóta er þörf og koma því á framfæri við 

samfélagið í orðum og verki og að samfélagið finni hvaða úrbóta er þörf og koma því á 

framfæri við yfirvöld í orðum og verki. 

Frá toppi og niður má kalla það þegar verkefni er undir eftirliti ytri aðila, upplýsingum 

er safnað, markmið skilgreind og verkið skipulagt með tilliti til tíma, fjármuna og 

samstarfs- og hagsmunaaðila. Í þessu ferli felst að ákveða hvert vandamálið er, skilgreina 

markmið, gera framkvæmdaáætlun, leggja hana fyrir aðstandendur og aðra 

umsagnaraðila, hún samþykkt með mögulegum breytingum, hún sett í framkvæmd, 

stjórnað og síðan metin (Laverack (2004). 

Við þessa nálgun er viðbúið að skapist valda ójafnvægi milli ytri aðila og mismunandi 

hagsmunaaðila, líka milli hagsmunaaðila innbyrðis, og gagnvart markhópnum verkefnisins 

þar sem það er ytri aðilinn sem stjórnar skipulagningunni og fjármagninu. Með þessari 

nálgun er búist við að markhópurinn taki þátt en ekki á skilgreindan virkan hátt. Oft eru 

markmiðin faraldursfræðileg og skilgreinast af þröngu fræðilegu sjónarhorni. Inngripið í 

samfélagið felst í félagslegri markaðssetningu, fræðslu um heilsufar og 

fjölmiðlaauglýsingum. Samfélagið er þarna skilgreint sem markhópur eða þýði sem passar 

í hönnun átaksins. Lífsstíll og hegðun eru í brennidepli, ekki valdefling samfélagsins 

(Laverack, 2004). 

Þegar lagt er upp frá botni og upp verður hlutverk ytri aðila í verkefninu að valdefla 

einstaklinga og samfélagið, að láta þeim í hendur það verkefni að finna hver þeirra eigin 

vandamál eru, finna lausnir og aðgerðir til að leysa þau. Markmiðið er að samfélagið sjálft 

sé virkt í að hanna og skipuleggja verkefnið, framkvæma það og meta síðan framkvæmd 

þess og árangur. Til að þetta náist verður ytri aðilinn að deila valdi sínu yfir samfélaginu 

með samfélaginu með það að markmiði að samfélagið taki að lokum stjórnina á 

verkefninu. Með þessu er stefnt að því að gera samfélagið hæfara til að virkja meðlimi 

sína fyrir sameiginlegt verkefni eða átak. Slíkt átak er líklegra til að heppnast ef það beinist 

að því sem skiptir fólkið máli og er mikilvægt í lífi þess, að því sem það hefur sjálft bent á 

sem vandamál til úrlausnar. Aðferðafræði frá botni og upp felur í sér staðbundna nánd við 

verkefnið, þar sem fólk hittist og ræðir málin (Laverack, 2004). John Raeburn (1993) taldi 

að meðal bestu vísbendinga um að þessi aðferðafræði virkaði vel sé að finna í þriðja 

heiminum. Þar sem vel tekst hefur til eru verkefnin lítil, vanalega framkvæmd gegnum 

sjálfseignarfélög frekar en ríkisstofnanir og nálgunin er sveigjanleg og þátttakendamiðuð. 

Þessir eiginleikar eru oft frábrugðin og ósamrýmanleg því sem stærri stofnanir myndu 

taka sér fyrir hendur, svo sem ráðuneyti, þar sem áherslan leggst aðallega á fyrirfram 

skilgreind markmið, ábyrgð og kostnaðarskilvirkni. Lítið er um tækifæri þeirra sem eiga að 

njóta góðs af til að segja álit sitt á verkefninu eða að endurhanna það að einhverju leyti. 

Til að verkefni skili árangri þarf að virkja samfélagið í litlum hópum til að það taki sjálft 

ábyrgð á því. 

Umræða og lokaorð 

Þessi ritgerð hófst með þeirri athugasemd að flestir finna á einn eða annan hátt fyrir því 

að hafa ekki ótakmörkuð efni. Sumir þeirra hafa ekki efni á að fullnægja lámarks 

líkamlegum þörfum sínum og sinna, hvað þá öðrum þörfum. Svigrúm þeirra til mannlegs 

lífs er afar takmarkað og geta þeirra til breytinga á afkomu sinni sömuleiðis. Þeir búa við 

örbirgð. Aðrir, sem þó hafa nóg til líkamlegs viðurværis, líða fyrir skort á 

heilbrigðisþjónustu og menntun. Þeir eru fátækir. Í þessari ritgerð hefur verið fjallað um 

fátækt á jörðinni í ljósi kenninga um valdeflingu fátæks fólks og fátækra samfélaga til 

velferðar. Athyglin hefur beinst að möguleikum alþjóðastofnana og löggjafar- og 

framkvæmdavalds þjóðríkja til valdeflingar á sviði heilsufars og menntunar. Fátækt er 

ítrasta birtingarmynd vanmáttar einstaklinga og samfélags til mannlegs lífs. Mikilvægt er 

að átta sig á því að fátækt er ekki bundin við einhvers konar menningarlega og félagslega 

frumstæðni. Frumstæð samfélög í mannfræðilegum skilningi geta verið bærilega sjálfbær 

og stöðug í efnahagslegu og félagslegu tilliti hafi þau ekki orðið fyrir því meiri 

utanaðkomandi truflun og ástand þeirra á lítið skylt við ástand fátækrahverfis í stórborg í 

Suður-Ameríku eða á Indlandi, til dæmis, þar sem átt hefur sér stað félagslegt og 

efnahagslegt niðurbrot. Sama gildir um þá fátækt hvarvetna annars staðar í heiminum 

sem einkennist af því að fólk og samfélög þess hafa ekki efnislega burði til að lifa því 

mannlífi sem þó er þeirra eina raunhæfa markmið og leið í nútímanum. Líf í nútímanum 

krefst neyslu á keyptum aðföngum sem krefst tekna sem að jafnaði krefst launaðrar vinnu 

sem krefst menntunar og starfsréttinda… Líf í nútímanum krefst þess að geta keypt eða 

leigt húsnæði, átt fyrir samgöngum, greitt fyrir heilbrigðisþjónustu og síðast en ekki síst 

átt óheftan aðgang og haft efni á menntun barna sinna og unglinga og í auknum mæli sí- 

og endurmenntun fullorðinna sjálfra. Líf í nútímanum krefst skólagöngu barna og 

framhalds- og starfsmenntunar unglinga og ungs fólks. Líf í nútímanum krefst 

heilbrigðisþjónustu og líf í nútímanum krefst almenns öryggis og réttaröryggis sérstaklega. 

Í fátæku samfélagi hefur átt sér stað efnahagslegt og félagslegt niðurbrot, var sagt hér á 

undan. Vissulega getur slíkt niðurbrot tekið á sig mismunandi myndir og komið 

misjafnlega niður á meðlimum samfélagsins. Aðgerðir gegn fátækt verða að taka mið af 

því. Rannsóknir sýna að aukin menntun kvenna dregur úr fátækt. Dregur í raun úr því 

efnahagslega og félagslega niðurbroti sem samfélagið líður fyrir vegna skorts á menntun 

sérstaklega. Menntun kvenna setur barneignir undir þeirra stjórn, gerir þeim fært að 

verjast sjúkdómum og sækja sér heilbrigiðsþjónustu og krefjast bættrar 

heilbrigðisþjónustu. Hún eykur þekkingu þeirra á heilbrigði og forsendum góðrar heilsu, 

hvað er eðlilegt og hvað óeðlilegt líkamsástand þeirra sjálfra og fjölskyldunnar. Menntun 

styrkir með öðrum orðum getu kvenna á hefðbundnu verksviði þeirra innan 

fjölskyldunnar en hún styrkir sömuleiðis stöðu þeirra í atvinnulífinu og á vinnumarkaði 

sérstaklega og eykur þeim fjárhagslegt sjálfstæði. Menntun kvenna styrkir stöðu þeirra 

innan fjölskyldunnar og í samfélaginu almennt, með öllum þeim takmörkunum og 

hindrunum sem ríkjandi menning og félagslegar aðstæður skapa. Þess vegna er ekki 

tilviljun að menntun kvenna er álitin skilvirkasta leiðin til valdeflingar í fátækum 

samfélögum. Hún er skilvirkasta leiðin til að byggja samfélagið upp í samræmi við þær 

óumflýjanlegu kröfur sem nútíminn gerir til mannlegs lífs. 

Menntun hefur keðjuverkandi áhrif á aðra þætti þúsundaldarmarkmiðanna. Menntun 

er valdamikið tæki til að sporna við fátækt og öllum þáttum sem fylgja því að lifa við 

fátækt. Með því að vinna markvisst að menntun barna, sérstaklega stúlkna, eflist 

samfélagið á jákvæðan og uppbyggilegan hátt sem leiðir til þess að heimurinn verður 

mikið betri staður til að lifa í. Það ber þó alltaf að hafa í huga að sama aðferðin virkar ekki 

allsstaðar og þarf því að finna aðferðir sem henta betur í þeim aðstæðum svo hægt verði í 

nánustu framtíð að útrýma sárustu fátæktinni fyrir fullt og allt. 

